
daivaGYa vallabhA Astrologer’s beloved by VarAhmihir

వరాహమిహిరరచితా దైవజ్ఞ  వల్లభా

॥ ఓం॥
DaivaGYa VallabhA text summary and encoding by Manish Shrivastaw

Prashna shastra is a unique and spinal branch of astrology, after all

everyone has queries to be answered primarily. Daivagya VallabhA is

also unique amongst other books on the subject, yet has been low

profile, so much so that it arises some doubts about it’s authorship,

as Acharya Varahamihir’s other works are very popular, e.g.

BrihajjAtakam or Hora shastra, panchasiddhantika, brihatsamhita etc.

It seems Varaha wrote it as a key book or guide in his early days. Here

he worships Nrihari in the beginning (mangalacharana) not Surya as in

his later works. In the end we can see that the author is putting in

his personal experiences as if in a diary, when he discusses planets

changing the direction of travel in certain positions. (37-40/ 15)

Perhaps it was written before his famous Yogayatra, which deals with

traveling in general. Varaha’s son PrithuyashA wrote Hora SAra on

the lines of his father’s Hora shastra better known as Brihajjatakam.

Prithuyasha is better known for his book on Prashna vidya,

ShaTpanchashika which consists of 65 verses discussing some fundamental

combinations of horary astrology. All these yogas exist in Daivagya

Vallabha. A son gets inspired, if at all, by his father’s magnificent

work to preserve his heritage, not by someone else. May be

Varahamihir wrote this book to teach his son Prithuysha, their

traditional knowledge. We can see in the end as author explains

thoroughly in Lagnachinta adhyAya (15th chapter) about wars, king and

army’s fate, subjects chiefly concerned and almost the question of

survival, literally for an astrologer in 6th century. In many

occasions, names of earlier experts like Manittha, Maya, Satya, Bali,

Yavanacharya have been taken with respect, here we can observe

Varahamihir never had any qualms in accepting Yavana (Greek) mata as he

was progressive and liberal, not rigid in views. The language, poetic

style, insight behind combinations, synonyms of planets, signs,

houses etc. don’t sound modern at all. The book has covered

everything, prashna lagna, determining the lagna (ascendant) by

various means, PrashnakShar paddhati (initial letter of query) Shakun

vichar (omens), prediction by Dreshkana, Trimshamsha, all these

methods contribute to prove this text’s era. Apart from it’s author’s

name this book alone is enough to praise the person who created it,

simply for it’s excellent contents.

In 1st chapter Prashnavatar planet’s conditions (avasthA) are

described, definitions like Pravriddhavirya or ParihiyamAnvirya (for

planet transiting towards it’s exaltation or debilitation signs) are

never heard of. Author discusses duties of answer seeker and astrologer

both, the basics of making prediction.

In 2nd chapter ShubhAshubha author describes ’significators’ or

things covered by all 12 houses (bhAva kArakatva) and some basic

principles. In 3rd chapter LAbhAlAbha combinations indicating

financial profit or loss, are given. In 4th chapter SamanyagamAgam

some basic yogas of travel, arrival or departure, are discussed.

5th chapter ShatrugamAgam deals with enemy’s attack on one’s

country. 6th chapter PravAsachinta deals exclusively with the state

of person gone abroad, his well being, possible arrival or captivity.

7th chapter JayaparAjaya deals with war queries explicitly, who’ll

be victorious, aggressor (YAyi) or attacked one (SthAyi).

8th chapter Rogashubha points out combinations for patient’s health,

recovering from or succumbing to disease. 9th chapter is about

larceny, lost wealth’s recovery, identification of thief. 10th

chapter ManomushtichintA answers silent queries in a rational way,

explaining the size, color, sex of planets, leading to determine if

it’s living organism, animal, flora, or unanimated metal, a person is

thinking about.

11th chapter Vrishtinirnaya briefly suggests rain indicating

combinations. 12th chapter VivAhavichar is for concerns about

marriage while 13th chapter Stripunjanma deals with child birth. 14th

chapter Prakirna as the name suggests consists everything which the

author thinks should not be left out. Relationship with others,

planet’s taste in food (e.g. if a planet is retrograde, dish having

taste indicated by this planet, will be offered repeatedly to the

person in question, yet he will refuse to eat it! 11/14), body parts

indicated by Dreshkana (1/3rd of sign) wound marks etc on them for

identifying or just surprising someone. Another method of telling

whether a job can be accomplished or not, Shanku ChAya and Svapna

(dreams) their result and timing of coming true, answering from 1st

letter of question asked, dividing alphabets in 8 chapters governed

by 7 planets (a, ka, cha, Ta, ta, pa, ya, sha varg) are all

accumulated here. In 15th chapter Lagnachinta again the author

describes fate of war strikes, army’s every aspect, journey, food,

camping, vehicles, loopholes etc are determined by Dreshkana. In the

end he suggests favorable traveling times and combinations of

unexpected journey.

Reading a book on astrology not only improves our knowledge on this

special subject but also introduces us to ancient times and lifestyle

as Jyotish covers all walks of life. I hope readers will enjoy it!

- Manish Shrivastaw. 21-12-2003.

॥ ౧ ప్రశ్నావతారాధ్యాయః ॥
నత్వోద్గిరన్తమనలం   భైరవమద్వైతమీశ్వరం   నృహరిమ్ ।
వరాహేణైషా  క్రియతే  ప్రశ్నే  దైవజ్ఞవల్లభారచనా   ॥ ౧॥
దీప్తాద్యం దశభేదం వ్యోమచరాణాం నిరూప్య భావఫలమ్ ।

పృష్టో యద్యత్కథయతి శుభాశుభం తత్తదన్యథా నోక్తమ్॥ ౨॥
దీప్తో దీనః స్వస్థో ముదితః సుప్తః ప్రపీడితో  ముషితః ।
పరిహీయమానవీర్యః ప్రవృద్ధవీర్యోఽధివీర్యశ్చ  ॥ ౩॥
స్వోచ్చే దీప్తో నీచే దీనః స్వగృహే వ్యవస్థితః  స్వస్థః  ।
ముదితో మిత్రగృహస్థో  రిపుగేహస్థో భవేత్సుప్తః॥ ౪॥
అన్యైర్విజితో యుద్ధే నిపీడితోఽస్తంగతో ముషితః ।
పరిహీయమానవీర్యో నీచాభిముఖం ప్రసర్పశ్చ ॥ ౫॥
గచ్ఛన్ స్వోచ్చాభిముఖం ప్రవృధవీర్యః  సమాఖ్యాతః ।
శుభవర్గస్థః   ఖేటోఽధికవీర్యో విపులరశ్మిశ్చ॥ ౬॥
దీప్తే సిద్ధిరనుత్తమా  నరపతేర్దీనే  చ దైన్యాగమః
స్వస్థే స్వే మనసి స్థితం  చ భవతి శ్రీకీర్తిసౌఖ్యాదికమ్   ।
ఆమోదో ముదితే యథేప్సితఫలప్రాప్తిః   ప్రసుప్తే  విప-
-త్పీడాశత్రుకృతా  ప్రపీడితతనౌ  మోషం గతేఽర్థక్షయః ॥ ౭॥
భవతి ప్రవృద్ధవీర్యే   గజతురంగసువర్ణభూలాభః  ।
తద్వదధివీర్యయుక్తే శక్తిత్రయసమ్పదాదిబాహుల్యమ్  ॥ ౮॥
పుష్పైః  ఫలైః  కనకరత్నయుతైః  స్వభూమౌ
నక్షత్రజాతిసహితం  గ్రహరాశిచక్రమ్   ।
శ్రద్ధాం   అభ్యర్చ్యం భక్తిభరబంధుకంధరాగ్రః 
విధాయ నిజచేతసి నిర్వికల్పే॥ ౯॥
ప్రాతః  పుమాన్విహితదేవగురుప్రణామః  పాణౌ
వహన్ కుసుమరత్నఫలాక్షతాశ్చ ।
సత్కృత్య దైవవిదమాదరమాదధానః
పృచ్ఛేత్సకృచ్ఛుభమనాః శుభదిఙ్ముఖస్థః ॥ ౧౦॥
ప్రశ్నాక్షరైరుదయహేతుభిరుల్లసద్భిర్బాహ్యస్థితైశ్చ    
శకునైరధిగమ్య  సమ్యక ।
ప్రష్టుః   శుభం చ యది వాప్యశుభం ప్రయత్నాత్తత్కాలజం
తదిహ దైవవిదాఽభిధేయమ్ ॥ ౧౧॥
ఫలభరకుసుమాభిరామభూమిరుహభువి గోమయపుష్పతోయవత్యామ్ ।

చరణసుఖకృతి ప్రపృచ్ఛతాం  స్యాదభిమతసిద్ధిరసంశయేన  పుంసామ్॥ ౧౨॥
దృక్చేతసోః సుఖకరీ యది భూమిరస్తి
మాంగల్యవస్తువిషయే శుభదర్శనే చేత్ ।
ప్రచ్ఛావిధౌ  శుభముపస్థితమాదరేణ
తత్రాపి  వాచ్యమితి వక్తి మయో మణిత్థః ॥ ౧౩॥

॥ ౨ శుభాఽశుభాధ్యాయః॥
ప్రష్టుః   శుభైః  పఞ్చభిరిష్టలాభోఽనిష్టప్రదైః     పఞ్చభిరప్యనిష్టమ్  ।
తుల్యైర్బలాబలవశాత్ఫలమూహనీయం  జ్ఞేయం  చతుర్భిరథ వాపిఫలం బలాచ్చ॥ ౧॥
భావః స్వేశేనేక్షితో వాయుతః స్యాత్పాపాదన్యైర్వాపి  తస్యాస్తి వృద్ధిః  ।
సౌమ్యా యస్యాన్త్యాస్తఖస్వాంబుగా  వా పాపైరేవం  హానిరాదేశనీయా॥ ౨॥
పర్యాయసంజ్ఞా చైతేషాం  కథ్యతే మునిసంమతా ।
కార్యసంజ్ఞా చ తస్యోక్తా తస్మాత్ప్రశ్నవిచారణా॥ ౩॥
ఆరోగ్యపూజాగుణకల్పవృత్తమాయుర్వయోజాతిరదోషసౌఖ్యమ్ ।
క్లేశాకృతీ  లక్షణరూపవర్ణాస్తద్భాగినేయస్య   వధూస్తనౌ స్యాత్॥ ౪॥
మాణిక్యముక్తాఫలరత్నధాతుద్రవ్యామ్బరస్వర్ణహయాదికార్యమ్   ।
రూప్యం సధాన్యక్రయవిక్రయాది   సాధారణంతద్భవతి ద్వితీయే॥ ౫॥
స్నుషానుజక్షేమసుబుద్ధిలాభభృత్యాదిదాసీభటకర్మకర్తుః  ।
భ్రాత్రాదిచిన్తావిషయం   సమగ్రం  పర్యాయమేతత్ కథితం తృతీయే॥ ౬॥
గృహం నిధానం వివరప్రవేశో  మహౌషధక్షేత్రఖలాదివాటీ  ।
సుహృజ్జలం  వై పితృపప్రయోగో  గమాగమౌ గ్రామసుఖాదికం  చ॥ ౭॥
స్థానచ్యుతిర్లాభగృహప్రవేశో    వృద్ధిర్జనిత్రీ   జనకశ్చ తద్వత్ ।
దేశాదికార్యాణ్యపి లాభమస్య పర్యాయమేతత్కథయన్తి తుర్యే॥ ౮॥
నానాప్రయోగో  వినయప్రబన్ధవినేయవిద్యానయబుద్ధిమంత్రాః     ।
సంధానగర్భాఙ్గభవాదికం  చ ప్రజ్ఞాసుతార్థస్య    చ పంచమే స్యాత్॥ ౯॥
అస్వాస్థ్యదౌస్థిత్యవిపక్షదాసక్రూరోగ్రకర్మాపరకృత్యశఙ్కాః     ।
యుద్ధాదితన్మాతులమాహిషాద్యం  రోగోఽపి చిన్త్యో రిపుభావతుల్యః॥ ౧౦॥

వస్తుక్రయస్వాస్థ్యవణిజ్యవాదకామోదయో   దాసకలత్రచౌర్యమ్  ।
నివృత్తిస్వస్రేయగమాగమాద్యం  కలత్రపర్యాయమిదం  నిరుక్తమ్॥ ౧౧॥
ఆయుర్విరోధో నిధనం చ రాజ్యం భేదోఽథ వా బన్ధుజనస్య  ఛిద్రమ్  ।
వైషమ్య  దుర్గాదికలత్రశత్రువధో    నదీతారణమష్టమర్క్షే  ॥ ౧౨॥
స్వాధ్యాయదీక్షాసురగేహయాత్రా నృపాభిశేకో గురుధర్మకృత్యమ్ ।
జలాశయశ్యాలకదేవరాదీన్ భ్రాతుర్గృహిణ్యో   నవమస్య పూర్వైః ॥ ౧౩॥
ఆకాశవృత్తాన్తజలప్రపాతః   స్థానం  పితుః కార్యసుఖాదిమానమ్ ।
పుణ్యం నృపత్వం చ తథాఽధికారో ముద్రాచ్యుతిస్తద్దశమస్య   తుల్యమ్॥ ౧౪॥
కార్యస్య వృద్ధిః  క్రయవృద్ధిలబ్ధిర్గజాశ్వవస్త్రాదికయానశయ్యాః      ।
స్వర్ణానువిత్తాపహృతాదికన్యాలాభో  గజాదేః శ్వసురాద్యమాయే॥ ౧౫॥
త్యాగాదిభోగేష్టివివాహదానకృష్యాదికర్మవ్యయసంక్షతిశ్చ  ।
పితృవ్యయమాతృష్వసృమాతులానీయుద్ధేక్షణం  యుద్ధపరాజయోఽన్త్యే ॥ ౧౬॥
యద్యద్భావేషు యద్వస్తు కథితం యవనాదిభిః ।
తత్కార్యసంజ్ఞమాఖ్యాతం  తతః ప్రశ్నవిచారణా ॥ ౧౭॥
యస్య భావస్య యద్వస్తు ప్రశ్నమాత్రే  ప్రకాశితమ్  ।
తత్పృచ్ఛాయాం తు తల్లగ్నమేవం  వా పూర్వవద్ భవేత్॥ ౧౮॥
యద్యద్భావేషు యత్కర్మ తస్మాల్లగ్నవ్యవస్థితిః   ।
అతీతానాగతే కార్యే త్వతీతానాగతాదపి॥ ౧౯॥
మూర్ద్ధోదయే  సౌమ్యవిలగ్నగే వా లగ్నేఽపి వా సౌమ్యయుతే శుభం స్యాత్ ।
అతోఽన్యథాత్వే తు తదన్యథాత్వం మిశ్రం  విమిశ్రైరధికం  బలాఢ్యైః ॥ ౨౦॥
కేన్ద్రోపగా  నవమపంచమగాశ్చ సౌమ్యాః కేన్ద్రాష్టవర్జ్యమశుభాస్త్రిషడాయసంస్థాః      ।
సర్వార్థసాధనకరాః  పరిపృచ్ఛతాం స్యురేభిర్విపర్యయగుణైస్తు  విపర్యయః స్యాత్॥
౨౧॥
కేన్ద్రాదినాథో  యది లగ్నగః స్యాత్తన్మిత్రమేతస్య  చ కేన్ద్రగం  వా ।
వ్యయాష్టకేన్ద్రాణ్యపహాయ   పాపాశ్చాన్యత్ర యాతా యది తచ్ఛుభం స్యాత్॥ ౨౨॥
నరరాశిలగ్నమభివీక్షితం శుభైరుదయాస్తబన్ధుదశగైః    శుభైస్తథా   ।
త్రికలాభషష్ఠ్భగతైస్తథాశుభైః      శుభలాభవిత్తవిషయాంస్తదా వదేత్॥ ౨౩॥

కన్యాతులా చ మిథునం చ ఘటో నృరాశిశ్చైతేషుసౌమ్యసహితేషు  శుభం విభావ్యమ్ ।
పాపా వ్యయాయభగతా న శుభా విలగ్నే పాపః శశీ న శుభదో దశమే శుభశ్చ॥౨౪॥
చతుష్పదే వా ద్విపదే విలగ్నే పాపగ్రహస్తేన  తదీక్షితేశ్చ ।
శుభగ్రహైస్త్వీక్షిత    ఏవ వృద్ధిం  నృరాశిలగ్నే తు శుభం సమస్తమ్॥ ౨౫॥
ఉదయతుహినదీధితీ భవేతాం యది చ శుభైరభివీక్షితౌ  తదానీమ్ ।
శుభమశుభమతోఽన్యథేత్యభీష్టం  గుణిగణమౌలిమణేః శశిప్రభోస్తు ॥ ౨౬॥

॥ ౩ లాభాఽలాభాధ్యాయః॥
లాభాస్తపంచసహజేషు శుభగ్రహాః  స్యుర్లాభప్రదా   దదతి నేష్టఫలాని  పాపాః ।
స్థానం  శుభా దశమసప్తమగాశ్చ దద్యుర్మానార్థదా  ద్వితీయపంచమలగ్నగాశ్చ॥ ౧॥
చన్ద్రం  సప్తదశద్విషష్ఠసహజాయస్థానసంస్థం    శుభః
పశ్యేద్వై  ప్రమదాకృతం  శుభఫలం లాభాదికం
స్యాత్తదా ।
లగ్నాష్టత్రినవాత్మజేషు   చ భయం కాయార్థనాశోఽశుభై  -
-రేతేష్వేవ గతాః శుభాస్తు శుభదా
మానార్థసమ్పత్తయే ॥ ౨॥
త్రికోణకేన్ద్రాలయగాః   శుభగ్రహాస్తథాఽశుభాశ్చ  త్ర్యరిలాభగా  యది ।
భవన్తి లాభాయ తదాఽఽశు పృచ్ఛతాం విపర్యయస్థాస్తు  న లాభదా అమీ॥ ౩॥
చన్ద్రశ్చతుర్థే  యది సప్తమే శుభో విలగ్నగో వా దశమే వివస్వాన్ ।
సద్యోఽర్థలాభో  మనుజస్య వాచ్యస్తదేతి సత్యో బలిరేవమాహ॥ ౪॥
వృషహర్య్యాలిఘటైః  స్థానప్రాప్తిం    వదేన్న చరరాశౌ ।
ద్వితనౌ లగ్నోపగతే చరస్థిరోక్తం  ఫలం దలతః॥ ౫॥

॥ ౪ సామాన్యగమాఽఽగమాధ్యాయః॥
స్థిరే  విలగ్నే న గమాగమౌ స్తశ్చరే విలగ్నే తు వినిశ్చితౌ తౌ ।
మిశ్రం  ఫలం స్యాద్వి తనౌ తదర్ధం  ద్వయే చరస్థావరవత్తదూహ్యమ్ ॥ ౧॥
సూరసౌరిగురుసౌమ్యసితానామేకకోఽపి చరలగ్నగతశ్చేత్ ।
ఆశు తర్హి గమనం స్పృహణీయం వక్రతాముపగతస్తు  న హీతి॥ ౨॥

స్థిరరాశిలగ్నవర్తీ  గురుబుధసితభాస్కరేషు యద్యేకః ।
గన్తుః పథో నివృత్తిం జనయతి నిఃసంశయం ప్రశ్నే ॥ ౩॥
రవిర్వా గురుర్వా బుధో వా సితో వా భవేదాయరాశిస్థితః  ప్రశ్నకాలే  ।
గతిః ప్రచ్ఛతః  శీఘ్రమేవాభిధేయా  నివృత్తిం పథోఽమీభిరన్త్యాలయస్థైః ॥ ౪॥
సౌరాంగిరసోః పశ్యేదేకోఽపి వా స్థిరం  సముద్యన్తమ్ ।
ప్రష్టాఽఽగమనం   ప్రచ్ఛేత్తస్యాగమనం  న వక్తవ్యమ్॥ ౫॥
షష్ఠత్రికోణసంస్థైః    పాపైశ్చ  పాపసందృష్టైః  ।
గమనాగమనం చ వాచ్యం స్థిరలగ్నే  చేచ్చరే తు విపరీతమ్॥ ౬॥
చన్ద్రతోఽథ్  యది వా విలగ్నతో ద్వాదశద్వితయరాశిగామినః ।
శుక్రవాక్పతిశశాన్కనన్దనాః   కా గమాఽఽగమకథాఽస్తి పృచ్ఛతః॥ ౭॥
బలేన సర్వోత్తమతాముపాగతో గ్రహో  గృహేయావతి లగ్నతో భవేత్ ।
ప్రవాసతస్తత్సమసంఖ్యమాసతో  నివర్తనం గన్తురసంశయం వదేత్॥ ౮॥
చరాంశకస్థే కిల కాల ఏష స్థిరాంశకే  తద్విగుణస్తు వాచ్యః ।
ద్విదేహలగ్నాంశగతే గ్రహే  తు విచిన్తితస్తత్త్రిగుణో   విధేయః॥ ౯॥
యాతుః పృచ్ఛాలగ్నతః సప్తమస్య స్వామీయాయాద్యావతా వక్రభావమ్  ।
కాలేనైతి  ప్రస్థితస్తావతేతి   ప్రాహుస్త్వేతే  ప్రశ్నతత్త్వప్రవీణాః  ॥ ౧౦॥

॥ ౫ శత్రుగమాగమాధ్యాయః ॥
పాపై రిపుస్థైర్యది  వా సుతస్థైర్నివర్తతే  వర్త్మత ఏవ శత్రుః  ।
చతుర్థగైరన్తికసంగతోఽపి    పరాఙ్ముఖో గచ్ఛతి భగ్నసైన్యః ॥ ౧॥
చతుర్థగైరలిమీనకర్కటైః    పరాజయో భవతి శుభైర్విలోకనాత్  ।
చతుష్పదైః  పునరిహ తుర్యవర్తిభిః పలాయతే నియతమరాతిరాగతః॥ ౨॥
చరోదయే భవతి యదా శుభగ్రహస్తదా  భృశం జనయతియాయినాం శుభమ్ ।
చరోదయే త్వశుభసమన్వితే శుభం స్థిరోదయే  భవతి శుభం వ్యవస్థయా ॥ ౩॥
స్థిరే  శశాంకే చరరాశిలగ్నే నవాంశకే వాఽస్యరిపుస్తదైతి  ।
చరే శశాంకే స్థిరరాశిలగ్నే  నవాంశకే తస్య తు వా గమః స్యాత్॥ ౪॥
శీతగౌ ద్వితనురాశిసంస్థతే  లగ్నతాముపగతో యది స్థిరః  ।

శత్రురేత్య  వినివర్తతేఽరిభే జ్ఞేజ్తశుక్రసహితే    వినశ్యతి॥ ౫॥
లగ్నే స్థిరే  గురుశనైశ్చరదృష్టిదృష్టే   శత్రోర్నవా  గమనమాగమనం న వా స్యాత్ ।
పాపాస్త్రిపంచరిపుగా  రిపుసంగమాయ తుర్యే స్థితాః  పునరరాతినివర్తనాయ॥ ౬॥
చన్ద్రశ్చరే  ద్వితనులగ్నమథో పథోఽర్ధమాగత్యగచ్ఛతి  రిపుర్ద్వితనౌ  చ చన్ద్రే  ।
లగ్నే చరే రిపురుపైతి  బలద్వయేన పాపేక్షణాద్భవతి తస్య పరాజయోఽపి॥ ౭॥
చన్ద్రార్కౌ  యది హిబుకే స్థితౌ  భవేతామత్యుగ్రం  న హి పరచక్రమభ్యుపైతి   ।
ఆక్రాన్తం   గురుబుధభార్గవైశ్చతుర్థం    స్థానం  చేత్త్వరితముపైత్యరిస్తదానీమ్ ॥ ౮॥
సింహాజకోదండవృషా భవన్తి విలగ్నగా వాపి చతుర్థగా  వా ।
గ్రహేణ  యుక్తా యది వా వియుక్తా ధ్రువం  తదా తిష్ఠతి  నైవ  శత్రుః ॥ ౯॥
రవౌ గురౌ వా స్థిరలగ్నగామిని  స్థితో  రిపుః స్వాశ్రమ  ఏవ నిశ్చలః ।
రవౌ గురౌ వాథ చరోదయస్థితే  వదేదరాతేరచిరాత్సమాగమమ్॥ ౧౦॥
సురాచార్యదేవద్విషన్మన్త్రిణౌ  ద్వౌ ద్వితీయే తృతీయే యథా వా తథా వా ।
తదా క్షిప్రమాయాత్యరాతిః  స్థిరస్థైర్న   లగ్నేశధర్మేశకర్మేశభేశైః ॥ ౧౧॥
యావత్సంఖ్యం భవతి రజనీనాథగేహం విలగ్నా-
-న్నైకోఽపిస్యాన్నియతమనయోర్మధ్యవర్తీ  గ్రహశ్చేత్  ।
తావత్సంఖ్యైరపి  గతదినైః  శత్రురాగచ్ఛతీతి
జ్యోతిర్విద్యావిపులగణకగ్రామణీరుద్గృణాతి  ॥ ౧౨॥

॥ ౬ ప్రవాసచిన్తాధ్యాయః ॥
లగ్నతః సహజపుత్రవిత్తగా   దూరగాగమనశంసినో గ్రహాః  ।
నష్టలమ్భనకరాః  శుభగ్రహాః  శీఘ్రమాగమకరౌ  తు మన్త్రిణౌ ॥ ౧॥
బృహస్పతౌ కేంద్రగతే  తు కశ్చన గ్రహో  భవేత్ షష్ఠగతోఽథ  సప్తమః ।
భవేత్తదా ప్రోషిత  పూరుషాగమస్త్రికోణగే  చన్ద్రసుతే  సితేఽపి వా॥ ౨॥
అష్టమే  శశిని పాపవర్జితే  కంటకే సుఖముపైతి  చాధ్వగః ।
కణ్టకస్థితశుభగ్రహైః     శుభం స్వం నివాసమయేతి లాభవాన్॥ ౩॥
పృష్ఠే లగ్నే పాపదృష్టే వధో వా బన్ధో వా స్యాత్సౌమ్యదృష్టే తు న స్యాత్ ।
పాపే షష్ఠే కేన్ద్రగే  వా తృతీయే నష్టో భ్రష్టః   స్థానతః  ప్రచ్యుతో  వా॥ ౪॥

యథా తథా యది భవతః కథంచన ద్వయే త్రయే  సురగురుదైత్యమంత్రిణౌ   ।
ప్రవాసినాం  భవతి తదాఽఽగమో నృణాం తురీయగౌ నియతగృహప్రవేశదౌ ॥ ౫॥
పాపకైః  షష్ఠలాభత్రికస్థాయిభిః    సౌమ్యకైః  కించ కేంద్రత్రికోణస్థితైః     ।
దూరగస్యాగమో నిర్విశంకం స్ఫుటం జల్పనీయో గ్రహగ్రంథవిద్భిః   సదా॥ ౬॥
అశుభర్క్షగతోఽశుభైశ్చదృష్టశ్చతురస్రగృహేఽథవా     త్రికోణకే  ।
దివసేశ్వరనందనోఽధ్వగానాం నియతం శంసతి బన్ధనం  తదానీమ్॥ ౭॥
శుభయుక్తే స్థిరలగ్నే  సుస్థిరబన్ధశ్చరే   త్వశుభయుక్తే ।
క్షిప్రం  భవతి విమోక్షో ద్వితనౌ కాలక్రమాన్మోక్షః ॥ ౮॥
అరిభిరవలోక్యమానాస్త్రికోణయామిత్రగా   పాపాః ।
పృష్ఠోదయం  విలగ్నం సౌమ్యాదృష్టం  చ పన్థమరణాయ ॥ ౯॥
అధ్వస్థానే  సౌమ్యైరధ్వా  నిరుపద్రవోఽధ్వనీనస్య  ।
భయరోగపరిక్లేశాః  పాపైర్లగ్నస్థితైస్తస్య     ॥ ౧౦॥
గృహే గ్రహో యావతి లగ్నతో భవేత్తదా హతా ద్వాదశ రాశయః స్ఫుటమ్ ।
అవేహి తావద్దివసైర్గతాగమం    నివర్తనం వక్రగతగ్రహేణ   చ॥ ౧౧॥

॥ ౭ జయపరాజయాధ్యాయః॥
దశమసప్తమలగ్నగతాః శుభా నగరవాసినృపస్య జయప్రదాః  ।
శనికుజౌ నవమే భయభంగదౌ విజయదా గురుభార్గవచన్ద్రజాః  ॥ ౧॥
నాగరాశ్చక్రభాగైస్తృతీయాదితః    ప్రశ్నలగ్నాశ్చ  ధర్మాదితోయాయినః ।
తత్ర సౌమ్యేన జుష్టౌ జయప్రాప్తిదః  పాపజుష్టస్తు  భాగో భవేద్ భంగభాక్॥ ౨॥
మిశ్రయుక్తే  విమిశ్రం  ఫలం నిర్దిశేత్తద్విరూపం   ఫలం కేచిదాక్షతే ।
పంక్తిలాభవ్యయస్థాస్తు   పాపగ్రహా యాతురిష్టాః  పరం తత్పురస్యాశుభాః॥ ౩॥
మిథునతులాఘటకన్యామేషాణామేకకోఽపి పాపయుతః ।
యది భవతి తదా విజయో గన్తుః స్థాస్నోభవేద్భంగః ॥ ౪॥
లగ్నే నృరాశిభవనే యది సన్తి సౌమ్యాః కేన్ద్రవ్యయాయభవనేష్వశుభా  భవన్తి ।
సన్ధిస్తదా   ద్రుతతరం  ప్రవదేన్నరాణాం  పాపైర్ద్విదేహగృహగైస్తు    విరోధమాహుః॥ ౫॥
కేన్ద్రస్థితా   యది శుభా యది వా భవన్తి లగ్నే నృరాశిభవనే శుభదృష్టి పుష్టః  ।

ప్రీతిస్తదా   భవతి పాపవిలోకితైస్తు  పాపైరమీషు  భవనేషు భవేద్విరోధః॥ ౬॥
అశుభగ్రహస్థలగ్నే   బలిభిస్త్వశుభైశ్చ  వీక్షితే యుక్తే ।
యుద్ధం  మహదాదేశ్యం క్షుద్రం  సౌమ్యగ్రహైర్దృష్టే    ॥ ౭॥
సూర్యసమీరణసురగురుశుక్రాన్  సమరే పృష్ఠతః  కృత్వా ।
జయతి పరాన్కేవలమపి పరమఫలం ప్రాహ  యవనేన్ద్రః ॥ ౮॥
కేన్ద్రగమర్కం  కేన్ద్రీ  యది శనిరుద్వీక్షితే తదా భంగః ।
ఏవంవిధశనిదృష్టే మృత్యుగతేఽర్కే భవేన్మృత్యుః॥ ౯॥
లగ్నే రవావష్టమగే  శశాంకే కుజార్కజాభ్యామవలోక్యమానే ।
అర్కేఽష్టమే  లగ్నగతే చ చన్ద్రే  భఙ్గో భవేత్ ప్రష్టురసంశయేన  ॥ ౧౦॥
జీవజ్ఞసూర్యభృగుజాస్తనయే  హి లోకదుశ్చిక్యలగ్నభవనే పరిపృచ్ఛతః స్యుః ।
లాభస్థితాశ్చ  శశిభాస్కరిభూమిపుత్రా యాయీ విజిత్య రిపుమేతి గృహం కృతార్థః ॥
౧౧॥
లగ్నే వా క్షితిసుతమన్దయోః  సుతస్థే జీవేఽర్కే దశమగృహాశ్రితే  విలగ్నాత్ ।
లాభే వా నభసి సితేన్దుపుత్రయోర్వా   ప్రశ్నైవం   సమితి రిపూఞ్జయత్యవశ్యమ్ ॥ ౧౨॥
జీవతీవ్రకరశీతమయూఖైర్లగ్నశత్రుదశగైర్జయసిద్ధిః        ।
తద్వదేవ గురుభార్గవసూర్యైర్లగ్నశత్రుదశగైరవధార్యమ్     ॥ ౧౩॥
ఆయే గురౌ స్యాత్సచివస్య లాభః కర్మస్థయోః  సూర్యజభౌమయోశ్చ ।
చతుర్థగే  జ్ఞేఽష్టమగే   శశాంకే జాయాస్థితే  చాపి భృగౌ జయః స్యాత్॥ ౧౪॥
దశమగేహగతే క్షితినన్దనే  కిరణమాలిని లాభగృహం గతే ।
సహజగేఽర్కసుతే రిపుగే విధౌ తదితరైరుదయాలయగైర్జయః   ॥ ౧౫॥
భూమినన్దనతీవ్రభానుశనైశ్చరైః     సహజస్థితైర్లగ్నగైశ్చ   
శుభగ్రహైరిహ   ప్రచ్ఛతాం  విజయః స్ఫుటః ।
లగ్నశాలిని వా గురౌ విశుభైస్తు  లాభగృహగతైః
కర్మగైరథవా  జయో భవతీతి చాహ పరాశరః॥ ౧౬॥
క్షితిసుతసూర్యసుతౌ యది షష్ఠే సురగురుచన్ద్రమసౌ  యది విలగ్నే ।
శశిసుతదైత్యగురూ  యది చాయే దివసకరో దశమే జయాయ॥ ౧౭॥
నవమాత్మజలగ్నగైరిహ  స్యాచ్ఛనిశీతాంశుకుజైర్నృపస్య  భంగః ।
వసుధాసుతదృష్టయోర్విలగ్నే  శశభృన్మన్దగయోర్భవేచ్చ  మృత్యుః॥ ౧౮॥

అష్టమే  కుజయుతే శనైశ్చరే  లగ్నగే చ మరణం దివాకరే ।
త్ర్యాయమృత్యుషు  చ రోహిణీపతౌ స్యాద్వధః సమితి భాస్కరానుగే॥ ౧౯॥
కుజబుధశనిభిః స్మరస్థితైర్భవతి   రిపూనథ గచ్ఛతో వధః ।
ఉదయగృహగయోః సితారయోరపి చ రిపూపచయః క్షుధామృతి॥ ౨౦॥
విజ్ఞేయాః  క్షితిసుతమన్దయోర్విలగ్నే  షష్ఠర్క్షే  బుధసితయోరిహాష్టమర్క్షే  ।
తీక్ష్ణాంశోర్ధ్రువమితి   పాపినో రిపూణాం సంగ్రామే  పటుతరమన్త్రిణో  వధాయ॥ ౨౧॥
విలగ్నాత్మజస్థానసంస్థైరవశ్యం   వధం ప్రష్ట్రపుత్రస్య    జానీహి పాపైః  ।
సచన్ద్రే  కుజే లగ్నగే సౌరిదృష్టే పునః సంగరే భంగ ఏవం ప్రదిష్టః  ॥ ౨౨॥
ద్యూననైధనగతే  సితద్యుతౌ లగ్నగామిని చ తీక్ష్ణదీధితౌ  ।
గచ్ఛతః సమితి వా విపర్యయే త్రాసభంగమరణాగమా  ధ్రువమ్ ॥ ౨౩॥
ద్విత్రికేన్ద్రస్థితైః     పాపరూపైర్గ్రహైః    శక్తిహానిం  వహద్భిః స్వకీయాంశుభిః ।
అష్టమస్థే  నిశానాయకే భూభుజాం బన్ధనాశాత్యయాః  స్యుః రణే పృచ్ఛతామ్॥ ౨౪॥
ద్యూనే మహీనన్దనచన్ద్రయోః   స్యాద్ బుధోఽర్కలగ్నే స్వబలస్య భేదః ।
యమారయోస్తద్వదవేహి భఙ్గం  యుద్ధే బుధాహస్కరయోస్తథైవ ॥ ౨౫॥
సర్వైరమీభిర్నవమస్థితైఽతు    హన్యాన్నృపో మంత్రిపురోహితాదీన్  ।
అత్రైవ  యోగే చ శశీ విలగ్నే స దేశికాశ్వస్థపతిస్వపుత్రాన్  ॥ ౨౬॥
అర్కసూర్యసుతయోశ్చ విలగ్నే దృష్టయోశ్చధరణీతనయేన  ।
అస్తగే శశధరే బలహీనైర్వాహినీపతివధః  కిల సౌమ్యై ॥ ౨౭॥
అస్తగే శశినా లగ్నగే రవావష్టమే  కుజశనైశ్చరౌ  యదా ।
జ్ఞస్తృతీయగృహగస్తదా   రణే మంత్రిణా  సహ విహన్యతే నృపః॥ ౨౮॥
శీర్షోదయం  జ్ఞుభసుహృద్గ్రహయుక్తదృష్టం    లగ్నం శుభా బలయుతాః శుభవర్గలగ్నే  ।
సర్వార్థసిద్ధిదమతోఽన్యదనిష్టమేవ    ప్రస్థానజన్మఫలయుక్తిభిరన్యదూహ్యమ్  ॥ ౨౯॥

॥ ౮ రోగశుభాధ్యాయః॥
లగ్నస్థితో  వాఽష్టమసంస్థితో   వా పాపగ్రహో  యస్య తు జన్మరాశిమ్ ।
నిరీక్షతే తస్య గదార్దితస్య  నిఃసంశయం మృత్యుముదాహరన్తి॥ ౧॥

12 sanskritdocuments.org



వరాహమిహిరరచితా దైవజ్ఞ  వల్లభా

పృష్ఠోదయే  విలగ్నే క్రూరాః  కేన్ద్రేఽష్టగః   శశీ యస్య ।
రోగార్తస్య వినాశో దృష్టే వా బలయుతైః  పాపైః ॥ ౨॥
శశినం శశిపుత్రం  వా పశ్యతి పాపో విలగ్నగేహస్థమ్  ।
ఆదేష్టవ్యః  ప్రష్టుః   కష్టో వ్యాధిర్న సందేహః॥ ౩॥
సౌమ్యగ్రహా  యది సుతస్మరమృత్యుసంస్థాః  పాపా భవన్తి చ శుభగ్రహదృశ్యమానాః  ।
ఆయత్రిషడ్దశమగశ్చ   నిశాకరః స్యాత్ తస్మాచ్ఛుభాశ్చయది వా శుభమాహురస్య॥ ౪॥
పాపేక్షితః పాపయుతః శుభానాం దృగ్యోగహీనో నవమః శనిశ్చేత్ ।
తదా రుజార్తః పరదేశగః స్యాత్ షష్ఠాష్టమే   మృత్యుకరస్త్వవశ్యమ్॥ ౫॥
ఉపచయగృహగే చన్ద్రే  శుభేషు కేన్ద్రత్రికోణనిధనేషు   ।
శుభదృష్టే వా లగ్నే రోగీ దేశాన్తరే నీరుక్॥ ౬॥
లగ్నగతః పరిపూర్ణో రజనిజానిర్విలోకితో గురుణా ।
కేన్ద్రే  వా గురుభృగుజౌ రోగార్తస్తత్ర  నీరోగః॥ ౭॥
ప్రశ్నశ్చేత్స్థిరలగ్నే   తదా న మరణం న రోగశాన్తిర్వా ।
చరలగ్నే విపరీతం ద్విదేహలగ్నే తు పూర్వమివ॥ ౮॥

॥ ౯ నష్టలాభాఽలాభాధ్యాయః ॥
స్థిరోదయే  వా యది వా స్థిరాంశే  వర్గోత్తమే   వా యది వా విలగ్నే ।
తత్రైవ  తచ్చోరితమస్తి వస్తు స్వకేన కేనాపి చరే పరైస్తు ॥ ౧॥
ద్విశరీరరాశిలగ్నే ప్రతివేశిజనేన  హృతముదాహార్యమ్ ।
తత్రస్థం   స్థిరరశౌ  చరరశౌ తచ్చ సఞ్చలితమ్॥ ౨॥
లగ్నే ప్రజాతే  ద్వితనౌ హృతం స్వం గృహాద్బహిర్నిర్గమితం  విచిన్త్యమ్ ।
హర్తా సవీర్య్యాస్తగఖేటతుల్యో నౌజే నృదృష్టే దయితాఽన్యథాతః॥ ౩॥
లగ్నాంశకాదపహృతద్రవిణస్య  జాతిర్ద్రేష్కాణతస్తదపహర్తృజనస్వరూపమ్  ।
దిగ్దేశకాలకలనం  కిల రాశితః స్యాల్లగ్నాంశకాద్భవతి  జాతివయోవిభాగః॥ ౪॥
వయాంసి తేషాం స్తనపానబాల్యవ్రతస్థితా  యౌవనమధ్యవృద్ధాః  ।
అతీవ వృద్ధా ఇతి చన్ద్రభౌమజ్ఞశుక్రజీవార్కశనైశ్చరాణామ్    ॥ ౫॥
రవీన్దుయుక్తే  శనిభౌమదృష్టే సింహోదయేఽన్ధః  కిల తస్కరః స్యాత్ ।

వామేన కాణః శశిని వ్యయస్థే స చక్షుషాఽన్యేన రవౌ వ్యయస్థే ॥ ౬॥
క్రూరః  షష్ఠః  క్రూరరాశౌ  విలగ్నాద్యస్మిన్రాశౌ  తత్ప్రదేశే వ్రణోఽస్య  ।
ఏవం ప్రోక్తం   యన్మయా జన్మకాలే చిహ్నం రూపం తత్తదస్మిన్విధేయమ్॥ ౭॥
ఆద్యే హృతం నిపతితం తదను ద్వితీయే ద్రవ్యం  చ విస్మృతమథో యది వా తృతీయే ।
ద్రేష్కాణకేషు  పరికల్ప్యమిదం క్రమేణ  వాచ్యం హృతం తదపి వేశ్మముఖేఽన్తరేఽన్త్యే॥
౮॥
గ్రహైర్దిశః    కేన్ద్రగతైర్విచిన్త్యా   విలగ్నరాశేస్తదసమ్భవే వా ।
విలగ్నమధ్యాచ్చలితైర్నవాంశైర్విచిన్తనీయాని   హియోజనాని॥ ౯॥
శుక్రే ధనే దేవగురౌ వ్యయస్థే మూర్తౌ శుభే వా హృతలబ్ధిరుక్తా  ।
హోరేన్దుయుక్తాలయదిఙ్ముఖేషు  సూర్యేణ లగ్నాధిపరాశిభూమౌ॥ ౧౦॥
పూర్ణః  శశీ యది విలగ్నతః శుభో వా శీర్షోదయే  యది పునః శుభదృష్టిదృష్టః   ।
లాభస్థితో  బలయుతో యది వా శుభః స్యాత్ నష్టస్య  లాభమచిరేణ తతః కరోతి॥ ౧౧॥
లగ్నాద్వితీయే యది వా తృతీయే శుభేన యుక్తే హిబుకేఽథవా స్యాత్ ।
సౌమ్యైః  సుహృత్సప్తదశస్థితైర్వా   నిఃసంశయం చోరితవస్తులాభః॥ ౧౨॥
లగ్నే సమ్పూర్ణతనుర్జీవేన   సితేన వీక్షితశ్చన్ద్రః  ।
కేన్ద్రోపచయస్థైర్వా   యది సౌమ్యైః  స్వోపచయగైరాప్తిః ॥ ౧౩॥
లగ్నే పూర్ణశ్చన్ద్రో   జీవః శుక్రో బుధోఽపి వా భవతి ।
లభతేఽపహృతం ద్రవ్యం  శుభయుక్తే సప్తమే యది వా॥ ౧౪॥
లగ్నాత్పాతాలాద్వా ద్వితీయస్థోఽథవా  తృతీయస్థః  ।
భవతి శుభగ్రహశ్చేన్నూనం  ప్రశ్నే  నష్టం  ధనం లభతే॥ ౧౫॥
పాపవిలగ్నం పాపే పశ్యతి నష్టం  వినష్టమేవ  స్యాత్ ।
శుభఖగలగ్నే తు శుభైర్దృష్టే   నష్టాప్తిరేష్టవ్యా   ॥ ౧౬॥
సింహాలికుమ్భా యది పాపవీక్షితాయుతాః స్మరస్థాః  స్వనవాంశగామినః ।
తదా వినష్టం  త్వథవా బలాన్వితే కుజేఽష్టమస్థే  యది తన్నవాంశే॥ ౧౭॥

॥ ౧౦ మనోముష్టిచిన్తాధ్యాయః ॥
లగ్నస్థః  శశిబుధవీక్షితః సుధాంశుశ్చాన్ద్రిర్వా  కథయతి చిన్తితాం కుమారీమ్ ।

వృద్ధాం  స్త్రీం  శనిరినగీష్పతీ ప్రసూతాం  శుక్రారావథ  తరుణీం నరేఽపి చైవమ్ ॥ ౧॥
అస్తే సితార్కరవిజైః  పరకీయజాయా స్వీయా గురౌ శశిని తత్తనయే చ వేశ్యా ।
వాచ్యా వయశ్చ శశివత్పరిచిన్తనీయం సౌరేఽన్త్యజాతిరితరైరపి  చిన్తితా స్యాత్॥ ౨॥
లగ్నే గ్రహైరాత్మసమో   బలస్థైర్భ్రాతా  తృతీయైస్తనయః   సుతస్థైః  ।
మాతా చతుర్థైరథవా  స్వసా స్యాచ్ఛత్రుస్థితైః    శత్రుగతైవ   చిన్తా॥ ౩॥
భార్యా భవేత్సప్తమగైరమీభిర్ధర్మాశ్రితో    ధర్మసమాశ్రితైశ్చ   ।
ఖస్థైర్గురుః   స్వాంశపమిత్రశత్రుస్థానేషు    తద్వద్బలవత్సు వాచ్యమ్॥ ౪॥
భాగే చరే చరవిలగ్నగతే చ మధ్యాద్ భ్రష్టప్రవాసవిషయా    భవతీహ చిన్తా ।
భ్రష్టః   స చేద్భవతి సప్తమతస్తదా తు వ్యావర్తతే యది న వక్రగతో  గ్రహౌఽసౌ ॥ ౫॥
దీర్ఘాస్తులాలిమృగనాయకకన్యకాః  స్యుర్మధ్యా ధనుర్మకరకర్కటయుగ్మసంజ్ఞాః  ।
హ్రస్వాశ్చ  మేషవృషమీనఘటాః ప్రదిష్టా  వస్తుప్రమాణమపి  రాశిసమానమేవ॥ ౬॥
రక్తౌ సూర్యమహీసుతౌ శశిసితౌ శ్వేతౌ సుధాదీధితేః
సూనుః స్యాద్ధరితాకృతిః  సురగురుః పీతః శనిః శ్యామలః ।
సూర్యః స్యాచ్చతురస్రకః  క్షితిసుతో వృత్తస్తథా  రంధ్రవాన్
సౌమ్యో దీర్ఘతనుస్తథా  శశధరో దీర్ఘాకృతిః  సుందరః॥ ౭॥
జీవో వృత్తవపుః సితస్త్వతికృశః సౌరిశ్చ దీర్ఘాకృతి -
-ర్మధ్యే రంధ్రసమన్వితశ్చ  కథితం రూపం గ్రహాణామిదమ్  ।
ఇత్యేవం కృతచిన్తితాదివిషయప్రశ్నేషు  వర్ణాకృతీ
ద్రవ్యస్యాపి  బలాన్వితగ్రహవశాన్నిఃసంశయం  నిర్దిశేత్ ॥ ౮॥
లగ్నే వాభ్యుదితం త్రికోణభవనే  స్వాంశం నిజాంశస్థితో
యః కశ్చిద్గ్రహ  ఈక్షతే తదిహ వా స్యాద్ధాతుచిన్తా  ధ్రువమ్  ।
అన్యాంశే సమవస్థితః  పునరసౌ జీవస్య చిన్తాకరౌమూలస్యాపి
పరాంశకే పరిగతః పశ్యన్ పరాంశం గ్రహః ॥ ౯॥
విద్యాద్గ్రహే  తు విషమే కిల ధాతుమూల జీవాన్ సమే తు విపరీతమిదం విచిన్త్యమ్ ।
లగ్నాంశకక్రమవశాద్గణనీయమేవం   సంక్షేప ఏష వివృతిస్త్వతిచిన్తనేన॥ ౧౦॥
బలినౌ భాస్కరభౌమౌ ధాతుకరౌ సంస్థితౌ  ప్రశ్నే  ।
మూలకరౌ శనిసౌమ్యౌ శశిగురుభృగుజాస్తథా జీవాః॥ ౧౧॥
మేషే సింహే వృశ్చికే వా విలగ్నే భౌమార్కాభ్యామన్వితే వీక్షితే వా ।

ధాతోశ్చిన్తాం సౌరిచన్ద్రాత్మజాభ్యాం  మూలం యుగ్మే కుమ్భకన్యామృగేషు॥ ౧౨॥
మీనకర్కవృషచాపతౌలిభిశ్చన్ద్రశుక్రగురుభిర్యుతేక్షితైః    ।
జీవమాహురితి మిశ్రితం  ధనం మిశ్రితగ్రహయుతేక్షణాత్తథా  ॥ ౧౩॥

॥ ౧౧ వృష్టినిర్ణయాధ్యాయః  ॥
చన్ద్రార్కయోః  శనిసితౌ యది సప్తమస్థౌ తుర్యేఽష్టమే  చ భవతో యది వా విలగ్నాత్ ।
స్యాతాం ధనే చ సహజే యది తౌ విలగ్నాద్వర్షాసు  వర్షణమచిరేణ  తదా విధత్తః॥ ౧॥
పక్షే సితే సలిలరాశిగతాః శుభాశ్చేత్ కేన్ద్రద్వితీయసహజాలయగాశ్చ  సమ్యక్ ।
చన్ద్రోఽథవా  సలిలరాశివిలగ్నగశ్చేత్ వృష్టిం  వదేన్నియతమేవ తదా ధరిత్ర్యామ్ ॥ ౨॥
కర్కటమృగమీనానాముదయే చన్ద్రం  సితోఽపి వృష్టికరః  ।
తద్వత్కేన్ద్రోపగతౌ  సితచన్ద్రౌ  వా శుభైర్దృష్టౌ   ॥ ౩॥
శీతద్యుతిః సలిలరాశి విలగ్నగామీ వీర్యాన్వితేన భృగుజేన నిరీక్ష్యమాణః ।
వృష్టిం  కరోతి మహతీం భృగుజోఽపితద్వచ్ఛీతాంశునా బలయుతేన విలోకితశ్చేత్॥ ౪॥

॥ ౧౨ వివాహవిచారాధ్యాయః॥
లగ్నాచ్ఛశీ త్రిమదనాయసుతారిసంస్థః   సూర్యామరేజ్యశశిజైరవలోక్యమానః  ।
ప్రష్టుర్భవేన్నియతమేవ   వివాహదాతా కేన్ద్రత్రికోణభవనేశ్వథవా   శుభాశ్చ॥ ౧॥
అత్రైవ  యదియోగే స్యాచ్ఛుభః సప్తమవేశ్మని ।
తదా లభేత్ సజ్జాయాం  పాపశ్చేద్రూపవర్జితామ్  ॥ ౨॥
సమస్థితే  సూర్యసుతే వరస్య లభ్యా భవేన్నిశ్చితమేవ కన్యా ।
అతోఽన్యథాత్వం విషమస్థితేఽస్మిన్నిఃసంశయం  ప్రష్టురుదాహరన్తి  ॥ ౩॥
సప్తమవిత్తోపచయస్థానస్థో  గురునిరీక్షితశ్చన్ద్రః  ।
విదధాతి యువతిలాభం తన్నాశం పాపయుతదృష్టః ॥ ౪॥
యస్య ప్రశ్నవిలగ్నాత్  షష్ఠాష్టమరాశిగో   భవేచ్చన్ద్రః  ।
వ్యూఢవ్య తస్య నూనం మృత్యుః స్యాదష్టమే  వర్షే ॥ ౫॥
యది లగ్నగతః క్రూరః  పాపస్తస్మాచ్చసప్తమే భవతి ।
సప్తభిరేవ తదాఽబ్దైః  పుంసో నిధనం వినిర్దేశ్యమ్ ॥ ౬॥

ఏవం లగ్నోపగతే చన్ద్రే  తస్మాచ్చ సప్తమే భౌమే ।
పరతో వివాహకాలాజ్జీవేన్మాసాష్టకం   స పుమాన్॥ ౭॥
ఉదయాష్టమరాశిసంస్థితే   భృగుపుత్రేఽప్యథవేన్దునందనే   ।
విధవా క్షితిజే తు సప్తమే మ్రియతే  నిశ్చితమేవ కన్యకా॥ ౮॥
దివామణిః సప్తమగో లగ్నాత్కన్యాం మృతప్రజాం  కురుతే ।
కులటాముదయోపగతః కురుతే నైవాత్ర  సందేహః॥ ౯॥
సక్రూరౌ  కురుతోఽమృతాంశుశశిజౌ షష్ఠే స్త్రియం  దుర్భగాం
కుర్వాతే శశిభార్గవౌ  చ కులటామాయే చ జాయాస్థితౌ  ।
అత్రైవేన్దుజభార్గవౌ    జనయతో వైధవ్యమావశ్యకం
ప్రత్యేకం  చ సపాపకైర్యది  తతోఽవశ్యం తు వేశ్యా భవేత్॥ ౧౦॥
లగ్నాత్స్మరేశత్రిసుతారిగశ్చేద్  గుర్వర్కసౌమ్యైః  శశభృన్న చాన్యైః  ।
దృష్టో దిశేదాశు తదా వివాహం చిరాత్స విఘ్నం త్వశుభేక్షితశ్చేత్॥ ౧౧॥
లగ్నగం శశిసుతం శశినం వా వీక్షతే బలయుతో యది శుక్రః  ।
యోషిదాప్తిరచిరేణ తదా స్యాత్పాపదృష్టిసహితం  తు న హీతి॥ ౧౨॥
చరాలయస్థౌ యది లగ్నచన్ద్రౌ  విలోక్యమానౌ భృగునన్దనేన  ।
పాపగ్రహాః  కణ్టకసంగతాశ్చేత్ప్రభూతకాన్తాం  లభతే తదానీమ్॥ ౧౩॥

॥ ౧౩ స్త్రీపుంజన్మాధ్యాయః ॥
స్థిరే  విలగ్నే స్థిరలగ్నగామిభిర్గ్రహైః    శుభైశ్చాపి  విలోకితే చ ।
భృతం యువత్యా ధ్రువమేవ  గర్భం బ్రూయాదితి  శ్రీయవనాధినాథః ॥ ౧॥
లగ్నతో విషమరాశిగః శనిః పుత్రజన్మని  భవేత్సకారణమ్ ।
స్త్రీజనిశ్చ  సమగే శనైశ్చరే  ప్రాహ  దివ్యగణకో బృహస్పతిః॥ ౨॥
పురుషవర్గగతే  చ తథోదయే నరనభోగతినాఽభినిరీక్షితే ।
బలిని నిశ్చితమేవ సుతోద్భవో వరమపీహ శుభం లభతేఽఙ్గనా ॥ ౩॥
ఉదయగతే స్త్రీరాశౌ  స్త్రీనవభాగేఽపి  పుంగ్రహాఽదృష్టే  ।
స్త్రీజన్మ  భవతి తద్వత్స్త్రీద్రేష్కాణోదయే   యవనః॥ ౪॥
ఓజర్క్షే పురుషాంశకేషు బలిభిర్లగ్నార్కగుర్విన్దుభిః 
పుంజన్మ ప్రవదేత్సమాంశకగతైర్యుగ్మేషు   తైర్యోషితః  ।

గుర్వర్కౌ విషమే నరం శశిసితౌ వక్రశ్చ  యుగ్మే స్త్రియం
ధీలాభోపగతైః  శుభైరుదయతః  స్త్రీ గర్భయుక్తా ధ్రువమ్ ॥ ౫॥
చన్ద్రలగ్నాన్తరగతైర్గ్రహైః     స్యురూపసూతికాః ।
బహిరన్తశ్చ చక్రార్ధే  దృశ్యాఽదృశ్యాఽన్యథా పరే॥ ౬॥
బలయుక్తౌ స్వగృహాంశేష్వర్కసితావుపచయర్క్షగౌ  పుంసామ్ ।
స్త్రీణాం  వా కుజచన్ద్రౌ  యదా తదా సమ్భవతి గర్భః॥ ౭॥
సౌరాంశేఽబ్జాంశే  వా చన్ద్రః  సౌరాన్వితోఽథవా హిబుకే ।
శాన్తో దీపో జన్మన్యాధానే ప్రశ్నకాలే  వా॥ ౮॥
పాపద్వయమధ్యసంస్థితౌ  లగ్నేన్దూః  న చ సౌమ్యవీక్షితౌ ।
యుగపత్పృథగేవ వా వదేన్నారీ గర్భయుతా విపద్యతే॥ ౯॥
భృగుసుతో వసుధాతనయో గురుర్దినపతిః  శశభృద్రవినన్దనః   ।
శశిసుతోఽపి చ లగ్నపతీరవిః శశధరోఽపి చ మాసపతిః క్రమాత్ ॥ ౧౦॥
ఏతే యదా శత్రుగృహే  వసన్తియుద్ధే జితాః శత్రుభిరస్తగా  వా ।
అన్యత్ర వా పీడితదేహభాజో గర్భస్థ పాతం జనయన్తి ఖేటాః॥ ౧౧॥
రక్తస్తీక్ష్ణతనుర్దినేశ    ఉదితః సౌన్దర్యవాన్  శీతగుః
క్రూరాక్షోధరణీసుతోఽతివినయీ  సోమాత్మజోఽపి స్మృతః ।
జీవః పణ్డితమణ్డలీషు   సహితః శుక్రశ్చ  కాణః శనిః
ఖఞ్జో లగ్నసమన్వితో నిజఫలం దత్తే బలం చిన్త్యామ్॥ ౧౨॥

॥ ౧౪ ప్రకీర్ణాధ్యాయః  ॥
చ్యుతిర్లగ్నాజ్జ్ఞేయా   హిబుకగృహతో వృద్ధిరుదితా
ప్రవాసః  స్యాన్మధ్యాద్భవతి వినివృత్తిః స్మరగృహాత్ ।
గృహైరేతత్ప్రశ్నోదయసమయగైర్వాచ్యమఖిలం 
ప్రవిష్టః   స్వం గేహం హిబుకగృహగే ప్రోషితపుమాన్ ॥ ౧॥
లగ్నాద్ద్వితీయనిధనాస్తమయేషు  సౌమ్యైః  పాపైస్త్రిషష్ఠభగతైశ్చ     శుభం ఫలం స్యాత్ ।
వ్యత్వాసతః సపది సేవకసేవ్యయోశ్చ నిత్యం ప్రవాసకలహౌ  ప్రతిపాదనీయౌ ॥ ౨॥
సౌమ్యైరష్టమసంస్థైర్ద్వితీయసంస్థైస్తథైవ        దీర్ఘాయుః  ।
భవతి ప్రష్టుర్నిత్యం   తదన్యథాత్వేఽన్యథాత్వం స్యాత్॥ ౩॥

దశమచతుర్థేరేభిః  సుఖసమ్పత్ క్షతిస్తు విపరీతే ।
విత్తైకాదశసంస్థైర్విత్తాప్తిః    ప్రష్టురాదేశ్యా  ॥ ౪॥
పాపైర్విలగ్నే  పరిపృచ్ఛతస్తు శరీరపీడా కలహశ్చ వాచ్యః ।
సుఖక్షతిః స్యాత్సుఖగైర్గృహస్య   భేదస్తథా బాంధవవిగ్రహశ్చ ॥ ౫॥
అస్తస్థితైః   స్యాద్గమనస్య  బాధః కర్మస్థితైః   కర్మవినాశమాహుః ।
సర్వత్ర చాముత్ర శుభైర్న  దృష్టే కృచ్ఛ్రేణ సంసిద్ధిముదాహరన్తి ॥ ౬॥
శీతద్యుతౌ పాపయుతేక్షితే వా నారీజనైః  స్యాత్సహ విగ్రహస్తు  ।
సుఖస్థితైర్ద్యూనగతైశ్చ     యద్వా తథైవ  పాపైరవధారణీయః ॥ ౭॥
లగ్నాదష్టమగేఽర్కే  శుభయుక్తే వా శుభఏన సందృష్టే ।
తస్మాద్దేశాదన్యం  దేశం గత ఇతి పితా తస్య॥ ౮॥
సూర్యః కటుః శశధరో లవణో మహీజస్తిక్తో విమిశ్రితరసశ్చ  శశాంకసూనుః ।
జీవో భవేచ్చ మధురోఽమ్లకషాయకౌ  చ శుక్రార్కజౌ  చ బలవానిహ కేన్ద్రగామీ ॥ ౯॥
యస్తత్ర కాలే కిల లగ్నదృగ్ వా గ్రహో  రసస్తస్య తు యః ప్రదిష్టః   ।
స ఏవ తావత్ప్రతిపాదనీయో బలక్రమేణ  ద్వితయే రసాశ్చ॥ ౧౦॥
సౌమ్యర్క్షసంస్థస్య   స శోభనః స్యాత్పాపర్క్షసంస్థస్య   తు నీరసః స్యాత్ ।
గ్రహస్య  వక్రస్య  రసం న భోక్తా భుఙ్క్తే చ పాత్రే చ పునః ప్రదత్తమ్  ॥ ౧౧॥
స్థిరే  విలగ్నే న గమాగమౌ స్తో న రోగశాంతిర్న చ విత్తనాశః ।
మృతో న నష్టో న పరాభవోఽపి చరే విలగ్నే విపరీతమేతత్॥ ౧౨॥
విమిశ్రితం  స్యాద్ద్వితనౌ  తదంశద్వయే చరస్థావరవద్వదన్తి  ।
శుభేక్షణాల్లగ్నశశాంకయోర్వా  భవేచ్ఛుభం చాశుభమన్యథా తు॥ ౧౩॥
కందృక్ష్రోత్రనసాకపోలహనవో   వక్రం  చ హోరాదయ-

-స్తేకణ్ఠాసకబాహుపార్శ్వహృదయక్రోడాని   నాభిస్తతః ।
వస్తిః శిశ్నగుదే తతశ్చ వృషణావూరు తతో జానునీ
జంఘాంఘ్రీత్యుభయత్ర  వా సముదితై ద్రేష్కాణభాగైస్త్రిధా   ॥ ౧౪॥
తస్మిన్పాపయుతే వ్రణః  శుభయుతే దృష్టే చ లక్ష్మాదిశే-
-త్స్వర్క్షాంశస్థిరసంయుతే   చ సహజః స్యాదన్యథాఽఽగంతుకః ।
మన్దేఽశ్మానిలజోఽగ్నిశస్త్రవిషజో   భౌమే బుధే భూభవః

సూర్యే కాష్ఠచతుష్పదేన  హిమగౌ శ‍ృఙ్గాబ్జజోఽన్యైః    శుభః॥ ౧౫॥
సమనుపతితా యస్మిన్భాగే త్రయః  సబుధా గ్రహా  భవతి
నియమాత్తస్యావాప్తిః శుభేష్వశుభేషు వా ।
వ్రణకృదశుభః  షష్ఠో లగ్నాత్తనౌ భసమాశ్రితే
తిలకమసకృదృష్టః  సౌమ్యైర్భవేత్స  చ లక్ష్మవాన్॥ ౧౬॥
క్రియః  శిరోవక్రగమీ  వృషోఽన్యః పాదాంసకౌ పృష్ఠమురోఽథపార్శ్వే  ।
కుక్షిస్త్వపానోంఽఘ్ర్యథ  మేఢ్రముష్కౌ  స్ఫిక్పుచ్ఛమిత్యాహ చతుష్పదాంగే॥ ౧౭॥
శంకుచ్ఛాయాంగులితో జ్ఞాత్వా  తత్కాలలగ్నలిప్తాస్తు ।
ఛాయాంగులైర్విగుణితా  అథ పృథక్ సప్తభిర్విభజేత్॥ ౧౮॥
శేషగ్రహగుణకారోఽర్కేన్దుకుజజ్ఞేజ్యశుక్రసురీణామ్     ।
పంచైకవింశ  మనవో నవాష్ట వహ్నీశ సంజ్ఞాశ్చ ॥ ౧౯॥
( ౫ ) (౨౧ ) ( ౧౪ ) ( ౯ ) (౮ ) ( ౩ ) ( ౧౧ )హత్వా స్మరావశేషే స్యాదుదయః
శుభగ్రహస్య  తదా ।
అభిమతసిద్ధిః  ప్రష్టుర్న   క్రూరస్యోదయే  కించిత్॥ ౨౦॥
గుణకారైక్యవిభక్తే  తస్మిన్ సూర్యాదిగుణకపరిశుద్ధే ।
యస్య న శుద్ధయతి  వర్గో విజ్ఞేయస్తద్వశాత్కాలః ॥ ౨౧॥
భౌమదివాకరశేషే దివసాః శుక్రేన్దుశేషతః   పక్షాః ।
సురగురుశేషే మాసాః సౌమ్యే ఋతవః శనావబ్దాః ॥ ౨౨॥
ఆధానే తదను జయే పరాజయే వా శత్రూణాం  నిధనవిధౌ సమాగమే వా ।
అర్థాప్తౌ  శుభమశుభం చ సర్వ కాలం పృచ్ఛాయాం సమయమిమం విచిన్త్య వాచ్యమ్॥
౨౩॥
రవౌ విలగ్నే జ్వలనః ప్రదీపో  రక్తం చ వస్త్రం  నృప-దర్శనం చ ।
శ్వేతం చ వస్త్రం  సితపుష్పగన్ధా నారీ చ పీయూషమయూఖగర్భే॥ ౨౪॥
మహీసుతే విద్రుమహేమరక్తస్రావస్తథైవార్ద్రమృగాదిమాంసమ్      ।
శశాంకపుత్రే నభసి ప్రయాణం  జీవే సురైర్బన్ధుజనేన   యోగః॥ ౨౫॥
శుక్రే సలిలోత్తరణం తుంగాక్రమణం  ఖరాంశుపుత్రే చ ।
లగ్నస్థే వక్తవ్యం  స్వప్నప్రశ్నే  విమిశ్రితం  మిశ్రైః ॥ ౨౬॥
శత్రుగ్రహనీచగృహగైర్దుఃస్వప్నో     నిర్జితైర్గ్రహైర్వాచ్యః     ।

రవికిరణలుప్తకాయైః  స్వప్నే ప్రష్టుర్భవేద్భంగః  ॥ ౨౭॥
లగ్నచన్ద్రాన్తరాలసంఖ్యయా   ఫలపాకకాలో వాచ్యః ।
స్వస్వప్నాన్తరే యం నిరూప్యం పూర్వపూర్వవదిత్యేవం ప్రాహ  యవనేశ్వరః॥ ౨౮॥
అకచటతపయశవర్గా రవికుజసితసౌమ్యజీవసౌరీణామ్ ।
చన్ద్రస్య  చ నిర్దిష్టా  ప్రశ్నే  ప్రథమోద్భవమ్  వర్ణమ్ ॥ ౨౯॥
జ్ఞాత్వా  తస్మాల్లగ్నం  సంగృహ్య శుభాశుభం వదేత్ప్రష్టుః  ।
వర్గాదిమధ్యచరమైర్వర్ణైః    ప్రశ్నోద్భవైర్విషమమ్  ॥ ౩౦॥
రాశిం లగ్నం ప్రవదేచ్ఛేషైర్యుగ్మం   సితజ్ఞజీవానామ్  ।
కుజరవిజయోశ్చ నైవం  రవిశశినోరేకరాశిత్వాత్॥ ౩౧॥
తస్మాత్ప్రాగ్వత్ప్రవదేత్పృచ్ఛాసమయే శుభాశుభం సర్వమ్ ।
కాలస్యావిజ్ఞానాదేతచ్చిన్త్యం  సదా ప్రశ్నే ॥ ౩౨॥

॥ ౧౫ లగ్నచిన్తాధ్యాయః॥
దేహః కోశోయోధో వాహ్యం మంత్రః  శత్రుర్మార్గోఽథాయుః   ।
చిత్తం కర్మ ప్రాప్తిమన్త్రీ   ప్రాగ్లగ్నాద్యా   భావాశ్చిన్త్యాః॥ ౧॥
త్రిలాభవర్జం   రవిసౌరిభౌమా నిఘ్నన్తి నో కర్మ చ సూర్యభౌమౌ ।
పుష్ణన్తి   సౌమ్యా రిపురాశివర్జ్యం  నాస్తం భృగుర్మృత్యుమినర్క్షమిన్దుః  ॥ ౨॥
లగ్నోపగతైః  సౌమ్యైరారోగ్యం  విత్తసౌఖ్యం చ ।
అర్థస్థైరర్థచయో   యోధవివృద్ధిస్తృతీయస్థైః   ॥ ౩॥
వాహనసుహృదాం వృద్ధిశ్చతుర్థగైః    పంచమైస్తు  మన్త్రబలమ్  ।
రిపునాశం షష్ఠస్థా  భృగువర్జ్యం  సప్తమేఽధ్వహితాః॥ ౪॥
రక్షత్యాయుర్నిధనే శశివర్జ్యం  నవమభే యశః సమ్పత్ ।
కర్మణి సిద్ధిర్లాభో   బలసంఘాతశ్చ దశ్మాద్యైః ॥ ౫॥
భౌమార్కార్కిశశాంకైర్లగ్నే   వధబన్ధమరణసంత్రాసాః   ।
అర్థక్షయో  ద్వితీయైస్తృతీయ   సంస్థైర్యశో  ద్యుతిమత్॥ ౬॥
వాహనమిత్రవియోగో  మన్త్రస్రావో   రిపుక్షయశ్చేతి ।
హిబుకాదిషు సప్తమగైః  స్వవిషయనాశో భృగుసుతే చ॥ ౭॥

మృత్యుర్నిధనోపగతైః  సేనావ్యసనం మహన్నవమస్థైః  ।
దశమస్థౌ కుజసూర్యౌ జయదౌ భఙ్గప్రదః   సౌరిః॥ ౮॥
జయ ఏకాదశసంస్థైః  క్రూరైరన్త్యోపగైః    స్వబలభేదః ।
ఉపచయవర్జం  సౌమ్యైర్యత్తత్పాపైర్విపర్యస్తమ్   ॥ ౯॥
క్రూరోఽప్యనుకూలస్థః   శస్తో లగ్నే శుభోఽపి నానిష్టః  ।
వక్రీ న శుభః కేన్ద్రే  తదహస్తద్వర్గలగ్నం  చ॥ ౧౦॥
ప్రశ్నగతద్రేష్కాణే   రాజా నేతా ద్వితీయేఽస్య ।
పరతో గణపురోహితభిషజాం పరతోఽస్య భృత్యానామ్॥ ౧౧॥
స్థానపరాక్రమచిన్తా   పరతో వ్యవహారనృపసైన్యే  ।
అభ్యవహార్యం శయనాసనే చ తత్పంచసు క్రమశః ॥ ౧౨॥
యానాసనశయ్యావాహనాని దశమే పరతోఽన్నపానాని ।
వాహనయోధాః పరతస్త్రయోదశేఽపి  యువరాజః॥ ౧౩॥
జ్ఞేయం  బలం ప్రయాతుర్మన్త్రస్య   నిశ్చయశ్చ తత్పరతః ।
పరతః పంచదశాద్యే ద్రేష్కాణచతుష్టయే   రిపవః॥ ౧౪॥
ఏకోనవింశతితమే సైనికశయనే  క్షణాని పరతోఽర్థః  ।
పరతోఽస్య దణ్డనేతా  సైన్యస్యోపద్రవః   పరతః॥ ౧౫॥
సేనాఛిద్రం  తస్మాత్సేనానేతా భవేచ్చతుర్వింశే ।
సేనారోగ్యం సైన్యం  చతుఃపటంచ క్రమాత్రితయే  ॥ ౧౬॥
కార్యం కోశః ఫలసిద్ధయస్త్రయే   భూభుజస్త్రయే  పరతః ।
ధర్మక్రియార్థయోధార్చనం   చయాత్రాసమాప్తిశ్చ ॥ ౧౭॥
ఇత్యుదయాద్యా భావాద్రేష్కాణైర్యే   మయాఽఽదిష్టాః  ।
సదసత్ఫలమాదేశ్యం సదసద్యుతవీక్షణాత్తేషామ్॥ ౧౮॥
నవమాంశే తిగ్మాంశోర్వాహననాశో విలగ్నసమ్ప్రాప్తే ।
కృచ్ఛ్రాత్ స్వగృహగమనం ప్రతాపమృదులా  చ చన్ద్రాంశే ॥ ౧౯॥
కౌజేఽగ్నిభయం బౌధే మిత్ర ప్రాప్తిర్ధనాగమో    జైవే  ।
భోగవివృద్ధి శౌక్రే భృత్యవినాశో రవిసుతాంశే చ॥ ౨౦॥
యదుదయతి ఫలం ప్రదిష్టం   జనయతి తస్య నవాంశకో విలగ్నే ।

శుభభవననవాంశకే సహాయం రిపుబలభాగ ఉపైతి  యాతురర్థాత్ ॥ ౨౧॥
శుభర్క్షే తన్నవాంశే చయోయాతి మనుజేశ్వరః ।
శత్రుబలాన్నేతా  సాహాయ్యముపగచ్ఛతి॥ ౨౨॥
యత్ప్రోక్తం రాశ్యుదయే ద్వాదశభాగేఽపి తత్ఫలం వాచ్యమ్ ।
యచ్చ నవాంశకవిహితం త్రింశాంశస్యోదయే  తత్స్యాత్॥ ౨౩॥
ఉదయముదయపం వా జన్మపం జన్మభం వా తదుపచయగృహం వా వీక్ష్య లగ్నే
యియాసోః ।
వినిహతమరిపక్షం విద్ధి శత్రోరిదం  వా యది హిబుకసమేతం పృచ్ఛతోఽస్తస్థితం  వా॥
౨౪॥
శత్రోర్హోరా   రాశిస్తదధిపతిర్జన్మభం  తదీశో వా ।
యద్యస్తే హిబుకే వా తథాపి శత్రుర్హతో   వాచ్యః॥ ౨౫॥
క్షుత్తృష్ణార్తిర్మార్గనాశోఽక్షిరోగః    క్లేశస్యాప్తిస్తిగ్మగోః   ప్రాగ్విల్గ్నే   ।
శస్తం చాన్ద్రే  దేవతార్థం  స్వదేశే కౌజే పిత్తవ్యాలశస్త్రాగ్నిపీడాః ॥ ౨౬॥
బౌధే తుష్టిర్వాంఛితాప్తిర్యశశ్చ  జైవేఽర్థాప్తిః    స్థానలాభోఽరినాశః  ।
స్త్రీరత్నాప్తిః  కార్యసిద్ధిశ్చ  శౌక్రే మాన్దే వాహ్నివ్యాధినీచాపమానా॥ ౨౭॥
వృషవృశ్చికకర్కటైర్నృణామనుకూలైరపి   లగ్నమాశ్రితైః   ।
గమనం చ వదన్త్యశోభనం మునయోఽన్త్యర్క్షసమాశ్రితైరపి   ॥ ౨౮॥
మీనే కుటిలో మార్గో భవతి తదంశేఽన్యరాశిలగ్నేఽపి ।
నోయానమాప్యలగ్నే కార్యం తేషాం నవాంశేఽపి॥ ౨౯॥
సర్వం ప్రమాణం  మునినోదితత్వాత్కిం త్వత్ర హోరాబలమేవయోగ్యమ్ ।
యస్మిన్సహస్రాంశురవస్థితోఽర్ధే   తిర్యఙ్ముఖీ సా గణయేత్తతోఽన్యాః॥ ౩౦॥
ధత్తే వాంఛితకార్యమూర్ధ్వవదనా  క్లేశాద్వినా  లగ్నగా
క్లేశాయాసపరిక్షయాంశ్చకురుతే  తిర్యఙ్ముఖీ గచ్ఛతః ।
సైన్యభ్రంశమధోముఖీ   ప్రకురుతే  కృచ్ఛ్రాద్గృహే  చాగమం
సర్వాః పుష్టఫలప్రదాః   స్వపతినా దృష్టా న పాపగ్రహైః  ॥ ౩౧॥
ఆరుద్రమీశా  రవిభౌమజీవ విద్భార్గవైనీన్దవ    ఇత్యతోఽగుః ।
యామార్ధమిన్ద్రానిలకాలశంభుతోయాగ్నిచన్ద్రాసురమధ్యతోఽన్యత్   ॥ ౩౨॥
వార ప్రవృత్తేర్ఘటికా    ద్వినిఘ్నాః కాలాఖ్యహోరాపతయః శరాప్తాః ।

దినాధిపాద్యా రవిశుక్రసౌమ్యశశాంక  సౌరీజ్యకుజాః క్రమేణ ॥ ౩౩॥
వ్యతిపాతవిష్టివైధృతిపాపగ్రహలగ్నదివసేషు    ।
చౌర్యావస్కన్దానృతసంగ్రామాః   సిద్ధిమాయాన్తి ॥ ౩౪॥
ప్రాచ్యాదిదిక్షు  మేషాద్యాః స్వపంచనవమైర్యుతాః  ।
తత్రగే  యామినీనాథే తదాశాగచ్ఛతోఽగ్రతః ॥ ౩౫॥
ఓజదణ్డే పురశ్చన్ద్రే  పృష్ఠేరాహౌ  రణేజయః ।
సిద్ధిర్దక్షిణగే   చన్ద్రే  హానిర్వామే పరే మృతిః॥ ౩౬॥
యాత్రాదిగీశాద్యది  పంచమేఽన్యో గృహే గ్రహో  వీర్యయుతోఽవతిష్ఠేత్  ।
సముద్యతాశాకథితాని భఙ్క్తా ఫలాని వీర్యాన్నయతి స్వకాష్ఠామ్ ॥ ౩౭॥
ఏకోఽపి జీవజ్ఞసితాఽసితానాం  కుజాత్త్రికోణే  రవితోఽథవేన్దుః  ।
యత్రోద్యతస్తత్ర  న యాతియాతా తయోర్బలీయాన్నయతి స్వకాష్ఠామ్ ॥ ౩౮॥
పరస్పరం సౌరికుజౌ రవీన్దూ త్రికోణగౌ  భార్గవలోహితౌ  చ ।
ఫలం యదుక్తం తదశేషమేవ వినాశ్య పశ్చాత్స్వదిశం నయేతామ్॥ ౩౯॥
తారాగ్రహశ్చేత్క్షితిజాత్త్రికోణే    సూర్యాదపి స్యాద్యది వా శశాంకః ।
దిగీశ్వరాత్పంచమగో బలీ వా గ్రహః  స్వకాష్ఠాం  నయతి ప్రసహ్య ॥ ౪౦॥
దృష్టాఽదృష్టఫలాప్త్యై    శాస్త్రం  హృదయే నిధాయ మిహిరస్య ।
దైవజ్ఞవల్లభాఖ్యం    దృష్ట్వా  ప్రశ్నం  వదేత్తజ్జ్ఞః ॥ ౪౧॥
యదుపచితమన్యజన్మని శుభాఽశుభం తస్య కర్మణః పంక్తిమ్  ।
వ్యఞ్జయతి  శాస్త్రమేతత్  తమసి ద్రవ్యాణి  దీప ఇవ॥ ౪౨॥
ఆదిత్యదాసతనయస్తదవాప్తబోధః కాపిత్థలః  సవితృలబ్ధవరప్రసాదః   ।
ఆవన్తికో మునిమతాన్యవలోక్య యత్నాదేతాం వరాహమిహిరో రచయాంచకార॥ ౪౩॥

॥ శ్రీఁ ॥

